
Kurrin-kurrun vitae du izenburu Joxerra Garziaren liburu berriak; Maisu baten ikarak eta ostikadak, berriz, azpititulu. Alberdaniak kaleratu du. Bere ibilbide akademikoan oinarrituta, hezkuntzari buruzko hausnarketa egin du egileak. 
Maixu Txibo 

Filosofian lizentziatu berri, hogeita bi urte nituela hasi nintzen Arrasateko ikastolan irakasle. OHOko hirugarren mailan jarri ninduten, zortzi urteko ikasleen maisu, eta haurrek berehala jarri zidaten goitizena. Geroztik «maixu Txibo» naiz Arrasaten. 

Apenas testulibururik genuen. Narrastiak ikasteko, arrastaka zeharkatzen genuen eskolako korridore zabal luzea. Astean behin gitarra eramaten nuen gelara. Besterik ezer ez dakit, baina ehun bat kantu ikasi zuten ikasleek, eta hori ez die inork kenduko.Arrasateko lehen ikasturte hura ez dut sekula ahaztuko. Gozamen hutsa izan zen niretzat, eta uste dut nire ikasleentzat ere halaxe izan zela. 

Esplikapenak 

Beste bitartekorik ezean, azterketetako galderak arbelean idatzi behar izaten genituen. Harako hartan, honako hau idatzi nien, erantzun zezaten: 

«Esplika ezazuÉ».Gela osoa barrez hasi zitzaidan. Halako batean, barregurari eutsi eta zera esan zidan Santik: 

Maixu, hori erderaz dago!Zur eta lur geratu nintzen, ez bainuen ikusten han erdaraz ezer zegoenik. Santik argitu zidan auzia: 

Bai ba! Ez duzu ikusten hor «esplika ezazu» jarri duzula?Baietz, ikusten nuela erantzun nion, eta orduan berak: 

Maixu, hori erdera da! Euskaraz «esplikatu ezazu» da!Ordurako hasia nintzen ni koaderno txiki batean hiztegiño bat osatzen. Beharko osatu, bestela eskolaldi osoa barrez egingo zuten-eta nire ikasleek. 

Atera ezazue koadernoa.Eta gela osoa barrez, halako batean baten batek jakinarazten zidan arte: 

Maixu, ez da «koadernoa» esaten, «ingurrastia» esaten da.Eta nik, disimulu ederrean, hura gogoan hartu eta koadernoan idatzi. Handik hurrena, berriz, nik: 

Atera ezazue boligrafoa!Eta gela osoa barrez lehertzeko zorian: 

«Boligrafoa» ez, maixu, «axota» esaten da!Bere ikasleek baino gehiago ikasi zuen urte hartan maixu Txibok. 

Inspekzioa 

Franco artean bizi zela hasi nintzen ni Arrasaten maisu, 1975ean. Handik laster hil zen, jakina denez, baina ez dut uste horrek ni lanean hastearekin zerikusirik duenik. 

Kontua da Franco bizi zen bitartean inspekzioa pasatu behar izaten zutela ikastolek. Beharbada beste ikastetxeek ere bai, baina ikastolek behintzat bai. 

Bere biziko anabasa izaten zen ikastolan inspektorea etorri aurreko egunetan. Irakasle batzuek titulurik ez zutenez, nondik edo handik ekarri behar izaten ziren tituluak: lehengusuren batena, abade bat edo besterena, ahal zena. 

Titulu-dantza horrez gain, ikasleak prestatu behar izaten ziren, inspektoreak gela batzuk aukeratu eta galdera bihurriak egin zale izaten ziren eta.Hasi gara, bada, zazpi-zortzi urteko ikasleak inspektorearen balizko galdeketarako prestatzen: 

Halako egunean arrotz bat etorriko da, eta litekeena da galdetzea zenbat probintzia dituen Euskal Herriak. Hori galdetzen badu, zuek hiru dituela erantzun behar duzue.Isiltasun latza gelan. Haurrak harrituta daude zeharo: 

Baina nola esango dugu hori, zazpi dauzka eta?Baietz, arrazoi dutela, zazpi probintzia dituela Euskal Herriak, baina egun horretan arrotz horri hiru dituela esatea komeni dela, bestela saltsa handia izango dugula.Etsi dute halako batean, eta baietz, arrotz horrek galdetuz gero Euskal Herriak hiru probintzia dituela esango dutela.Etorri da inspektorea, eta sartu da Zorione, Aitor eta abarren gelan. Zuzen-zuzen jo du inspektoreak arbelera. Espainiako mapa marraztu, eta galdera bota du airera: 

Ea, umeak! Hauxe da Espainia. Hemen dago Madril. Orain esan behar didazue non bizi zareten zuek.Hartzaile jakinik gabeko galdera izan da, inspektoreak ez baitu oraindik erabaki nork erantzun beharko duen. Adin zehaztugabeko emakume txiki bat da aurtengo inspektorea, eta begirada paseatzen ari da gelan barrena, ezker-eskuin, aurrera eta atzera. Halako batean, erabaki du nori dagokion gela osoaren izenean erantzutea.Irakasleoi eztarrian trabatuta geratu zaigu tua, eta tuarekin arnasa. Bai, Murphyren legeak salbuespenik ez duela frogatzeko edo, Santi aukeratu du inspektoreak gelako ordezkari.Santiren esku dago, beraz, ikastolaren izen ona. Santi, ordea, patxada bete-betean aulkitik jaiki, leihora jo, eta, esku bat sakelan eta bestea kalerantz duela erantzun dio: 

Kale honetan behera, eskumara.Ikustekoa zen inspektore andrearen aurpegia. Irakasleok, bien bitartean, beldurrak airean, nola hartuko zuen Santiren ateraldia. Halako batean, inspektore andrea barrez eman du epaia: 

Tira, hementxe amaitzen da inspekzioa: oso ume jatorrak dituzue.Pasadizo hau bere osotasunean uler dadin, esan beharra dago Santi benetan bizi zela esandako lekuan, Arrasateko kale nagusian behera, eskumako aldean. Auskalo zer erantzungo zuen Musakolan bizi izan balitz.Geroztik ez dut beste inspekziorik pasatu behar izan.Ez behintzat horren agerikorik. Ez behintzat eskolan. 

Irakaslearen betekizuna 

Ikastolako giroa desgiro bihurtzeko bidean, batzar bat izan genuen. Frantziskotarrenean izan zela uste dut. Irakasle, zuzendari, guraso eta juntakide, gehienok hantxe ginen. 

Une jakin batean, erlijio eskolak hartu genituen aipagai. Berehala pasatu ginen epeletik berora, eta eztabaida sutsua izan zen oso. Gurasoen ordezkariek ziotenez, irakasle bakoitzak hartu behar zuen erlijio eskolak emateko ardura. Guk, berriz, ezetz, erlijioa ematekotan horretarako propio kontratatutako irakasleak behar zirela.Erlijio kontu hori ez zen berria ikastolan. Ni maisu hasi baino urte batzuk lehenago kanporatuak zituzten hainbat irakasle. Gai hori erabateko tabua zen, ordea, eta sekula ez nuen lortu nahi adina jakiterik orduko gertakizun haietaz. Irakasleak kanporatzeko arrazoietan erlijioa aipatu zela, hori garbi dago, hala ere. Eta Arrasateko ikastola ez zela salbuespen kasua ere bai, Koldo Izagirrek dioenaren arabera behintzat:«Garai batean, 1960-70 urteetan, benetako sorgin-ehiza sortu zen. Gurasoak behin baino gehiagotan manipulatuz, eskuineko indarrek, Elizaren alderdi kontserbadoreenen laguntzaz, eta ikastola asko halabeharrez honen babeseko zirela baliatuz, irakaslegoan zeuden balorerik interesgarrienak pertsekutatu eta kanporatu zituzten. Salaketa erreakzionarioa zen batzuetan, urliak ez zuela erlijioa ematen; barregarria bestetan, sandia biluztu egin zela ikasleen aurrean; tristea beti ere, berendiak euskara batua erabiltzen zuelaÉ Oro har, «gorria zen edonor antieuskaldun bezala ikusarazi izan zen».Irakasleetan neuk hitz egin nuen gehien, sarriegi ohi dudan gisan. Gurasoen aldetik, garai hartan Juntako diruzaina nabarmendu zen beste guztien gainetik. Azkenerako, bion arteko ika-mika bihurtu zen eztabaida, gainerakoak begira-begira zeudela.Erlijioa guk geuk eman edo ez; ematekotan erlijio katolikoa bakarrik eman behar ote zen, eta gisako kontuak ditut gogoan. Unerik gorienean, honako galdera hau egin nion diruzainari: 

Orduan, zure ustez irakaslearen egitekoa zein da, gurasoek nahi duten huraxe gurasoek nahi duten moduantxe umeen buruan sartzea?Kostatu zitzaion erantzutea. Azkenerako, ordea, erantzun zidan: 

Beno, ba, horrela esan nahi baduzu, ba bai!Handik urte batzuetara, Euskadi Irratian niharduela, Diruzainak emandako prentsaurreko baten informazioa lantzea egokitu zitzaidan, Gipuzkoako Foru Aldundian.Handik hurrena, berriz, beste prentsaurreko baten aitzakian, Ajuria Enean elkartu ginen Diruzaina eta biok.Eta garbi dago ni ez nintzela Ajuria Enean bizi. 

